
HӘSӘN BӘY AĞALAROV 
 

1828-ci ildә Türkmәnçay müqavilәsinin 
imzalanmasından sonra çar Rusiyası ordusu sıralarında 
xidmәt keçәrәk Azәrbaycan xalqının hәrbçilik әnәnәlәrini 
layiqincә tәmsil edәn azsaylı general zabitlәrdәn biri dә 
Hәsәn bәy Ağalarovdur. Onun adı ilә Azәrbaycanın hәrb 
tarixinin şәrәfli sәhifәsi bağlıdır vә Hәsәn bәy Ağalarov ilk 
azәrbaycanlı zabitdir ki, çar Rusiyasının әn nüfuzlu döyüş 
ordenlәrindәn biri olan Müqәddәs Georgi ordeninin 4-cü 
dәrәcәsinә layiq görülmüşdü. 

Hәsәn bәy Ağalarov 1812-ci ildә anadan olmuşdu. Bәzi 
mәlumatlarda isә onun 1815-ci ildә anadan olduğu bildirilir. 
Onun Tiflisdә doğulduğu güman edilir. İlk tәhsilini dә Hәsәn 
bәy elә Tiflis gimnaziyasında almışdı. 1834-cü ildәn isә onun 
hәrbi hәyatı başlayır. Hәmin il könüllü kimi Zaqafqaziya atlı-
müsәlman alayında hәrbi xidmәtә başladı. Bu alay çar 
Rusiyası ordusu tәrkibindә yaradılmış ilk azәrbaycanlı 
alaylarından biri idi. Azәrbaycan xanlıqları işğal edildikdәn 
sonra Rusiyanın hakim dairәlәri Azәrbaycan xalqına silah 
etibar etmәyә ehtiyatla yanaşırdı. Amma bölgәdә davam edın 
müharibәlәr azәrbaycanlıların döyüş potensialından istifadә 

edilmәsini Rusiya hökumәti üçün zәruri edirdi. Hәlә 1828–1829-cu illәrdә Osmanlı Türkiyәsi ilә 
aparılan müharibә zamanı azәrbaycanlılardan ibarәt bir neçә qeyri-nizami atlı alayları yaradıldı. Mühari-
bәnin bitmәsi ilә dә bu alaylar lәğv edildi. XIX әsrin 30-cu illәrindә çar Rusiyasının hәrbi komandanlığı 
yenidәn azәrbaycanlılardan ibarәt qeyri-nizami atlı alayların yaradılmasına ehtiyac duydular. 
Zaqafqaziya atlı-müsәlman alayı da hәmin alaylardan biri idi. 

Bu alayın sıralarında xidmәt edәrkәn Hәsәn bәy Ağalarov 1835-ci ildә praporşik, 1838-ci ildә 
poruçik, 1839-cu ildә ştabs-kapitan rütbәsi aldı. Qısa müddәt әrzindә bir neçә hәrbi rütbәyә layiq 
görülmәsi Hәsәn bәy Ağalarovun nümunәvi hәrbi xidmәtinin, göstәrdiyi fәdakarlığın nәticәsi idi. Onun 
hәrbçilik istedadı vә qabiliyyәti yuxarı komandanlıq tәrәfindәn qiymәtlәndirlir vә daha mәsuliyyәtli 
vәzifәlәr irәli çәkilirdi. 1840-cı ildә Hәsәn bәy Ağalarov xidmәti uğurlarına görә Rusiya çarının rәsmi 
iltifatına da layiq görüldü. Belә bir iltifata layiq görülmәsi xidmәti hәyatında bir sıra güzәştlәri dә 
nәzәrdә tuturdu. 

Mәlumatların qıtlığı üzündәn Hәsәn bәy Ağalarovun hansı vәzifәlәrdә xidmәt etdiyini söylәmәk 
çәtindir. Ancaq mәlumdur ki, 1844-cü ildә, kifayәt qәdәr cavan yaşlarında o, kapitan rütbәsini aldı. 
Hәmin ilin payızında Hәsәn bәy Ağayev Zaqafqaziya atlı-müsәlman alayı komandirinin yavәri, bir il 
sonra isә hәmin alay komandirinin kömәkçisi vәzifәsinә irәli çәkildi. 

XIX әsrin 40-cı illәrindә Zaqafqaziya atlı-müsәlman alayı Avropaya göndәrilmişdi vә Polşa 
әrazisindә yerlәşdirilmişdi. Alay bu bölgәdә döyüş tapşırıqlarının icrası ilә dә mәşğul olurdu vә bu 
zaman Hәsәn bәy Ağalarov da öz mәharәtini vә ustalığını nümayiş etdirirdi. 

1845-ci ildә Hәsәn bәy Ağalarov mayor rütbәsi, 1849-cu ildә podpolkovnik, elә hәmin ildә dә 
polkovnik rütbәsi aldı. Vaxtından әvvәl polkovnik rütbәsini Hәsәn bәy Ağalarov Debreçini mәntәqәsi 
әtrafında qiyam qaldırmış macarlara qarşı döyüşlәrdә әldә etdiyi nәticәlәrә görә almışdı. Bu bölgәdә 
gedәn döyüşlәrin birindә Hәsәn bәy Ağalarov atlı-müsәlman alayının üç bölüyü ilә birlikdә sayca üstün 
ola qarşı tәrәfә ciddi zәrbә vura bilmiş, hәtta bu qüvvәlәrdәn xeyli sayda әsir, silah vә sursat götürә 
bilmişdi. Bu döyüşlәrdә nümayiş etdirdiyi qorxmazlığa vә şücaәtә görә Hәsәn bәy Ağalarov hәm dә 
döyüş hünәri ordeni olan Müqәddәs Georgi ordeninin 4-cü dәrәcәsinә tәqdim olundu. 1849-cu ilin 
avqustunda Rusiya çarı tәrәfindәn Hәsәn bәy Ağalarovun bu ordenlә tәltif olunması barәsindә fәrman 
imzaladı. 

XIX әsrin 50-ci illәrindә Hәsәn bәy Ağalarov Rusiyanın vә Avropa dövlәtlәrinin bir sıra digәr 
ordenlәri ilә dә tәltif olundu. O cümlәdәn, 1850-ci ildә Rusiyanın müqәddәs Anna ordeninin 2-ci 
dәrәcәsi ilә, hәmin ildә Avstriyanın Dәmir tac ordeninin 2-ci dәrәcәsi ilә, 1853-cü ildә yenә Avstriyanın 
2-ci dәrәcәli Leopold ordeni ilә vә Prussiyanın Qırmızı qartal ordeninin 3-cü dәrәcәsi ilә. 

Yüksәk komandirlik vә tәşkilatçılığı keyfiyyәtlәrinә malik olduğu üçün idi ki, polkovnik Hәsәn 
bәy Ağalarov Zaqafqaziya atlı-müsәlman alayının komandiri vәzifәsinә tәyin olundu. Onun komandir 
tәyin olunması ilә bu alayda xidmәtin tәşkili daha da yaxşılaşdı vә bu alay çar Rusiyası ordusu daxilindә 
sayılıb-seçilәn alaylardan birinә çevrildi. Bunun nәticәsi idi ki, Zaqafqaziya atlı-müsәlman alayının 
bölmәlәri 1852-ci ildә vә 1853-cü ildә Rusiya çarının da qatıldığı sıra baxışlarında iştirak etdi. 1856-cı 
ildә Varşava әtrafında tәşkil edilmiş növbәti sıra baxışında da Hәsәn bәy Ağalarovun komandirlik etdiyi 
alayın bölmәlәri әn yaxşı tәrәfdәn özünü göstәrә bildi. Xidmәtin tәşkilindә әldә edilmiş belә uğurlara 
görә elә hәmin baxışda alay komandiri Hәsәn bәy Ağalarov Rusiya çarının rәsmi tәşәkkürünü qazandı. 

Zaqafqaziya atlı-müsәlman alayının tәrkibindә Mirzә Hacıbәy Novruzov, Kәrim bәy Növruzov, 
Cәfәrqulu Bakıxanov, İsmayıl xan Bakıxanov kimi azәrbaycanlı hәrbçilәr dә xidmәt keçmişdilәr. 

1857-ci ildә Hәsәn bәy Ağalarov general-mayor rütbәsinә layiq görüldü. Elә hәmin ildә dә 
Zaqafqaziya atlı-müsәlman alayının lәğv edilmәsi haqqında qәrar verildi. Hәsәn bәy Ağalarov isә 
sәhhәtini müalicә etdirmәk üçün bir müddәt xarici ölkәlәrdә oldu. Tәxminәn bir ildәn bir qәdәr artıq 
müddәtdә Hәsәn bәy sәhhәtinin müalicәsi ilә mәşğul oldu vә sonradan yenә dә çar Rusiyası ordusu 
sıralarında xidmәtini davam etdirdi. Mövcud olan kasad mәlumatlar onu demәyә imkan verir ki, Hәsәn 
bәyin sonrakı xidmәti Qafqazla bağlıdır. Hәsәn bәy yenә dә әvvәlki enerji vә işgüzarlıqla xidmәtini 
davam etdirdi vә yenә dә xidmәti uğurları ilә fәrqlәndi. Bu xidmәti uğurlarına görә o, 1860-cı ildә 
Müqәddәs Vladimir ordeninin 3-cü dәrәcәsi, 1863-cü ildә Müqәddәs Stanislav ordeninin 1-ci dәrәcәsi, 
1871-ci ildә Müqәddәs Anna ordeninin 1-ci dәrәcәsi ilә tәltif edildi. 1877-ci il noyabr ayının 8-dә isә 
Hәsәn bәy Ağalarov general-leytenant rütbәsinә layiq görüldü. 1881-ci ildә general-leytenant Hәsәn bәy 
Ağalarov hәrbi xidmәtini başa vurub tәqaüdә çıxdı. 

Mövcud olan mәlumatlara görә, Hәsәn bәy Ağalarov 1883-cü ildә dünyasını dәyişmişdir. 

